
皇明從信錄卷之三十三

　　　　　　　　　　　　　秀水沈國元訂

穆宗莊皇帝

丁卯〈隆慶元年〉

正月上大行皇帝尊謚曰欽天履道英毅聖神宣文廣武

洪仁大孝肅皇帝廟號世宗孝潔曰恭懿慈睿安莊相天

翊聖肅皇后孝烈曰端順敏惠恭誠祗天衛聖肅皇后○

冊陳氏爲　皇后李氏爲貴妃○吏部奏先朝建言執事

諸臣如樊深丘蕣楊思忠尹相魏良弼李用敬陳瓚吳時

用周怡沈束顧存仁趙𨎩張選袁世榮何惟栢趙錦張登

高黃正色方新張檟凌儒申仲王時舉馮思徐學詩周冕

張翀董傳策劉世龍唐樞毋德純等宜遵詔錄用又言諸

臣以建言死者其等有三戮死者應復軄贈蔭論祭若楊

繼盛郭希顏沈鍊楊允繩四人廷杖死者應復職贈蔭若

楊勖王思薛宇鎧何光裕張紹張原浦鋐曾翀葉經周天

佐伍瑜臧應奎十三人繫獄戍邊斥死墉下者應復職贈

官若唐胄李璋豐熙楊愼楊名王元正羅洪先徐文華張

翀張侃劉濟劉琦馬錄程啟元盧瓊陳讓桑喬包節王宗

茂余翔方一枝劉魁余寬黃待顯陶滋相世方㠪與齡章

鑰三十八人至尙書熊浹諫止箕仙御史楊爵彈擊權倖

--

雖罪止罷黜然其忠義風節當與杖死者一體卹錄俱從

之○大學士陳以勤上謹始十事曰定志曰保位曰畏天

曰法祖曰愛民曰崇儉曰攬權曰用人曰接下曰聽言

上嘉納之○詔下方士王金等獄論死○刑部侍郎鄢懋

卿戍邊○詔削奪故眞人邵元節陶仲文官爵誥命○議

盡燬修建齋醮宮殿禮部惜其費請止去扁額從之○吏

科給事胡應嘉䟽　太祖之制躬臨聽納列聖相仍弗替

　英宗以沖年未能面決輔臣楊榮權創早朝奏事例先

期擬答進御臨朝據以傳旨遂沿爲故事惟　孝宗接見

延訪治道斯隆今章奏僅憑札牘上下竟爾暌違左右投

陳百弊滋興不可不防其漸也奏入　上大怒編氓尋謫

補外○上孝慈皇后尊謚曰孝恪淵純慈懿恭順賛天開

聖　皇太后弟杜繼宗爲慶都伯祿一千石○初七日傳

示免朝十五日復示科臣魏時亮言　皇上初政甫及一

旬免朝至再得非獻諛者以　先帝爲詞乎　先帝初年

日御經筵親賢納諫二十載無倦晚歲雖云不朝而明于

親輔臣剛于制近習斷于去奸邪故羣小畏法庶政不紊

奈何以初政而遽怠乎奏留中○禮部尙書高儀請冊立

皇太子　上諭皇子尙幼先賜名而後冊立○初胡應嘉

在　先朝論學士高拱曲庇鄉里拱頗銜之及吏部考察

